
月之詔有曰朕聞帝王之子居嫡長者必正儲位其衆子

當封以王爵分茅胙土大哉　聖謨其爲綱常典禮計至

精至備眞萬世　聖子神孫所當遵守而不違者伏惟

皇長子聰明岐嶷睿質非凡前此誕生之年卽已　語吿

寰區奏聞　郊廟今屆六齡矣天序旣已默定人心又皆

翕從此　聖祖所謂宜正儲位者也又惟　皇第三子祥

徵艮索序屬宗盟雖未及勝衣趨拜之年亦已有礪山帶

河之重此　聖祖所謂宜封王爵者也查得　本朝故事

成祖以永樂二年立　仁宗爲皇太子卽封　趙王　英

宗以天順元年立　憲宗爲皇太子卽封德崇等王　世

宗嘉靖十八年　東宮　二王俱在幼沖亦同日受冊載

在寔錄歷歷可考臣等繹思　列聖傳家世守之法仰體

皇上愛子均一之情竊謂　皇長子宜正位東宮　皇第

三子宜卽分封大國一時並舉尤爲盛事詩曰文王孫子

本支百世又曰穆穆皇皇宜君宜王葢言成周之盛也今

七鬯有歸磐石有輔長幼之倫旣正本支之傳益隆在

祖宗列聖在天之靈豈不燕喜

皇上春秋𪔂盛而膝前　皇嗣一已升儲一已受爵子貴

則父益尊後昌則福益大在

皇上聖衷豈不悅懌且使內而六宮外而百官遠而四海

--

九州六軍萬姓無不歡欣踊躍其以慰安人心斡旋天意

豈曰小補而已臣等職在輔弼　國家休戚同之故綱常

一日未明典禮一日未備臣等之心亦一日不能自安者

故敢不避煩瀆輒效其愚伏望

皇上俯察邇言蚤定大計將　冊立冊封吉典及時舉行

不勝幸甚〈升儲彙錄〉

二月重修大明會典書成　命擬勑加恩總裁纂修等官

八月

上視朝畢　召輔臣于　皇極門暖閣　面諭曰朕見各

處灾傷重大心甚憂憫凡有關于吏弊有切于民生的卿

等深思詳議來行今天下有司多貪殘害民朝廷雖有蠲

賑但虛應故事只充自己囊橐又民閒有𡨚抑事情撫按

官不爲伸理以致上于　天和如今要懲貪墨理𡨚獄以

安民生卿等到閣議擬該行的來看欽此

十月輔臣申時行等䟽曰　國家運道全賴黃河河從東

注下徐邳會淮入海則運道通河從北決徐淮之流淺阻

則運道塞此咽喉命脈所關最爲緊要者也先年河嘗北

決張秋金龍口等處皆　命大臣往治夫役錢粮動以數

十萬計然後成功嘉靖以來河之衝決多在徐沛以南自

未衡開南陽新河潘季馴塞崔鎮築高堰以後河道安流

